
Max ialah seorang murid masalah pembelajaran dalam program pendidikan khas. Max 

mengalami masalah impulsif dan hiperaktif. Menurut Manual Diagnostik dan Statistik Penyakit 

Mental edisi ke 5, tingkah laku impulsif adalah kecenderungan seseorang untuk bertindak tanpa 

berfikir akibat daripada tindakan yang akan dilakukan. Dimana tindakan yang dilakukan biasanya 

tindak balas daripada beberapa perkara atau peristiwa yang berlaku dan menyebabkan berlakunya 

respon emosi. Hiperaktif pula apabila kanak-kanak dikenalpasti mempunyai masalah tumpuan dan 

bersifat sangat aktif pada masa yang sama. Iaitu sama seperti yang dialami oleh Max. Dimana Max 

tidak boleh duduk diam di kerusinya melebihi 10 minit. Terdapat banyak faktor yang 

menyebabkan perkara ini berlaku. Antaranya ialah, keadaan persekitaran, genetik, pemakanan dan 

sosial. Namun begitu, bagi setiap permasalahan, pastinya mempunyai jalan penyelesaian. Begitu 

juga dengan masalah yang dialami oleh Max.  

Antara strategi yang boleh digunakan dalam menguruskan tingkah laku Max adalah dengan 

memberikan Max dorongan. Dimana dorongan adalah cara untuk meningkatkan aspek kualiti 

tingkah laku Max. Hal ini demikian kerana, dorongan dapat membantu Max untuk lebih mudah 

mencapai tingkah laku yang dikehendaki dan seterusnya mendapat peneguhan. Perkara ini juga 

kerana, seperti yang kita sedia maklum, manusia sememangnya sangat suka akan pujian atau 

dorongan. Jadi, jika kita memberikan dorongan kepada murid, maka murid merasa diri mereka 

disayangi dan diberi perhatian oleh guru. Namun begitu, apabila prestasi murid semakin membaik, 

dorongan boleh dikurangkan. Antara dorongan yang boleh diberikan adalah berbentuk arahan, 

model dan bimbingan fizikal. Dalam situasi Max, dorongan yang sesuai adalah dengan memberi 

arahan. Dimana guru memberikan arahan yang ringkas dan difahami oleh Max. Contohnya, “Max, 

sila duduk di kerusi anda”. Apabila Max berjaya melakukannya, kemudian guru memberi pujian 

kepada Max. Misalnya, “Max awak murid yang sangat baik dan mendengar arahan” atau “Max 

sangat bijak”. Melalui cara ini, Max akan semakin suka untuk mengikut arahan.  

Saya memilih strategi dorongan kerana bagi saya strategi ini adalah salah satu strategi yang 

sangat membangun. Bukan hanya digunakan kepada kanak-kanak berkeperluan khas namun juga 

digunakan kepada kanak-kanak normal. Perkara ini membuktikan keberkesanan strategi ini. 

Antara kebaikan strategi ini adalah dapat digunakan dalam semua situasi, semua peringkat umur, 

bersifat positif dan mudah untuk diaplikasikan. Keburukannya pula, murid cenderung hanya 

berkelakuan baik apabila diberi dorongan dan murid berpura-pura melakukan tingkah laku positif. 



Strategi seterusnya adalah dengan memberikan peneguhan positif kepada Max. Hal ini 

demikian kerana, melalui cara ini, Max akan lebih bersemangat untuk berkelakuan baik. Terdapat 

beberapa kaedah dalam memberikan peneguhan positif iaitu pemberian bahan peneguh, pemberian 

bahan peneguh secara berjadual, sistem ekonomi token dan kontrak. Dalam situasi Max, kaedah 

yang sesuai adalah dengan memberikan bahan peneguh, ekonomi token dan kontrak. Dimana guru 

perlu mengetahui apakah benda yang disukai oleh Max agar guru boleh menggunakan benda 

tersebut untuk menarik minat Max untuk mendengar arahan. Apabila Max berjaya mendengar 

arahan, maka guru hendaklah memberikan benda tersebut kepada Max agar kepercayaan Max 

terhadap guru tidak hilang. Dari segi ekonomi token pula, guru memberikan Max token apabila 

dia berjaya menunjukkan tingkah laku positif kemudian Max boleh menukar tokennya dengan 

sesuatu yang dia sukai. Namun begitu, sebelum memberikan ekonomi token, guru hendaklah 

mengenalpasti dan menjelaskan kepada Max apakah tingkah laku yang membolehkan guru 

memberi Max token. Hal ini demikian supaya, Max jelas dengan sistem yang digunakan oleh guru.  

Saya memilih strategi memberikan peneguhan positif kerana strategi ini juga sesuai 

digunakan kepada murid berkeperluan khas dan tidak membahayakan. Kelebihan strategi ini 

adalah ia berkesan jika kaedah yang lain tidak berjaya, mudah difahami murid dan fleksibel. 

Kekurangan strategi ini pula adalah tingkah laku Max tidak dapat digeneralisasikan secara terus 

kerana murid mungkin hanya bergantung kepada peneguhan yang konkrit. Dimana murid 

cenderung untuk kembali berkelakuan negatif apabila murid bosan dengan peneguhan yang diberi 

atau murid kehilangan kepercayaan terhadap guru.  

Strategi ketiga dan terakhir adalah strategi denda. Dimana denda ialah pengaplikasian yang 

dikenakan ke atas murid kesan daripada tingkah laku negatif murid. Hal ini demikian bagi 

mengurangkan tingkah laku tersebut daripada berulang pada masa hadapan. Terdapat beberapa 

jenis denda iaitu tamat masa, kos-respons dan aplikasi kesan yang tidak disenangi. Namun begitu, 

strategi ini merupakan strategi penyelamat terakhir apabila strategi yang lain tidak berjaya. Dalam 

situasi Max, jenis denda yang sesuai digunakan adalah tamat masa. Dimana prosedur kepada 

strategi ini adalah Max dipindahkan dari sumber peneguh apabila murid berkelakuan negatif. 

Dimana murid dipindahkan buat sementara waktu atau dalam masa yang sangat singkat. Iaitu 

dalam 2 ke 5 minit. Misalnya, apabila Max berkelakuan negatif, Max diminta berdiri disudut kelas 

dan kembali semula ke tempat duduk setelah tempoh 5 minit selesai. Tujuan denda ini adalah 



bukan untuk menakutkan murid namun supaya murid dapat menenangkan diri dan tidak 

mengulang tingkah laku yang boleh menyebabkan murid diasingkan seketika dari murid lain. 

Melalui cara ini, lama-kelamaan murid akan faham bahawa tingkah laku yang dilakukan adalah 

negatif dan akan berubah mengikut masa dan keadaan.  

Saya memilih strategi ini kerana strategi ini tidak memudaratkan Max. Selain itu, ia berlaku 

dalam masa yang singkat dan boleh diaplikasikan di dalam bilik darjah. Langkah yang perlu 

dilakukan untuk menjalankan strategi ini juga tidak rumit. Antara kelebihan strategi ini adalah 

tidak memerlukan masa yang panjang, tiada penggunaan bahan lain yang rumit, mudah 

diaplikasikan di mana sahaja dan sesuai untuk semua peringkat umur kanak-kanak. Kelemahan 

strategi ini pula adalah murid mungkin tidak memahami makna time out, murid menganggap time 

out sekadar hiburan, guru hendaklah jelas dan tegas dalam memberikan time out.  

Kesimpulannya, apapun strategi yang digunakan keatas murid, ia mestilah mempunyai 

tujuan yang satu iaitu untuk mengubah tingkah laku negatif kepada positif. Hal ini demikian 

kerana, murid hendaklah tidak dibiasakan dengan tingkah laku yang negatif. Oleh itu, sebagai 

ibubapa dan guru, selagi kita mampu mengubahnya maka kita hendaklah mengambil inisiatif untuk 

menjadikan kanak-kanak lebih berkelakuan baik.  


